
			ཚོགས་རྫས། རཾ་ཡཾ་ཁཾ་གྱིས་བསང་སྦྱང་། ཨོཾ་ཨཱཿཧཱུྃ་ཧ་ཧོ་ཧྲཱིཿས་བྱིན་གྱིས་བརླབས་ནས། ཚོགས་ཆ་གསུམ་དུ་བཅད་པའི་ཕུད་ཕུལ་ལ། བཀའ་བརྒྱུད་བླ་མ་བྱིན་རླབས་ཅན། །རྩ་གསུམ་དམ་ཅན་ཚོགས་དང་བཅས། །འདིར་བྱོན་ཚོགས་ཀྱི་མཆོད་པ་བཞེས། །དམ་སྐོང་དབང་དང་དངོས་གྲུབ་སྩོལ། །གུ་རུ་དེ་ཝ་ཌཱ་ཀི་ནི་དྷརྨ་པཱ་ལ་ག་ན་ཙཀྲ་པཱུ་ཛ་ཧོཿ ཞེས་ཚོགས་ཕུད་ཕུལ། བར་པ་དམ་ཚིག་གི་རྫས་སུ་ཐ་མལ་པའི་རྟོག་པ་ཕྲལ་ནས་རང་གིས་ལོངས་སྤྱད། ཆ་ཐ་མ། ཨོཾ་ཨཱཿཧཱུྃ་གིས་བྱིན་གྱིས་བརླབས། ཕེཾ་གྱིས་མགྲོན་བཀུག །ཨོཾ་སརྦ་ཨུཙྪིཥྚ་བ་ལིངྟ་ཁཱ་ཧིས་ལྷག་མགྲོན་ལ་བསྔོ། སརྦ་བྷཱུ་ཏ་གཙྪས་རང་གནས་སུ་བཏང་། ཧེ་རུ་ཀ་རྣམས་མཆོད་པའི་མཐུས། །སྒྲིབ་བྱང་ཚོགས་རྫོགས་མཆོག་ཐོབ་ཤོག །ཅེས་སྨོན་ལམ་བཏབ། 

			ངོ་བོ་སྐྱོང་བ་ནི། བླ་མ་དགྱེས་པས་འོད་ཞུ་བདག་ལ་ཐིམ། །རང་གི་ལུས་ངག་ཡིད་དང་བླ་མ་ཡི། །རྡོ་རྗེ་གསུམ་པོ་དབྱེར་མེད་རོ་གཅིག་ངང་། །བརྗོད་མེད་བློ་འདས་བྱར་མེད་ལྷུན་གྲུབ་པ། །སྣང་རིག་སྟོང་པ་ཟུང་འཇུག་བདེ་བ་ཆེ། །ཐ་མལ་ཤེས་པ་བཟོ་མེད་ལྷུག་པའི་གཤིས། །འཛིན་མེད་རང་གསལ་དོན་གྱི་བླ་མ་ཡི། །རང་ཞལ་གདོད་མའི་གནས་ལུགས་མངོན་གྱུར་པའི། །རང་བྱུང་ཡེ་ཤེས་རང་ལས་རྙེད་པ་ཡི། །མཐའ་བྲལ་ཕྱག་རྒྱ་ཆེན་པོར་མཉམ་པར་བཞག །ཅེས་བླ་མའི་སྐུ་གསུང་ཐུགས་དང་རང་གི་ལུས་ངག་ཡིད་གསུམ་དབྱེར་མེད་དུ་བསྲེས་ཏེ། འཁོར་གསུམ་མི་རྟོག་པའི་ངང་ཅི་ནུས་སུ་མཉམ་པར་འཇོག་གོ །

			མཇུག་ཏུ་དགེ་ཚོགས་གོང་འཕེལ་དུ་བྱ་བའི་བསྔོ་སྨོན་ནི། དགེ་བས་འགྲོ་ཚོགས་མཁའ་མཉམ་ཡིད་ཅན་གྱིས། །ཐོག་མེད་ནས་བསགས་སྡིག་ལྟུང་བག་ཆགས་དང་། །ཀུན་བརྟགས་འཁྲུལ་པ་ལྷག་མེད་རབ་བསལ་ཏེ། །གཞི་དབྱིངས་ཀུན་ཁྱབ་རང་ངོ་ཤེས་པར་ཤོག །བསླུ་མེད་སྨོན་ལམ་རྒྱ་མཚོའི་གོ་བཙན་ཅིང་། །ཡེ་ནས་བྱང་ཆུབ་རྒྱ་མཚོར་ཡོངས་བསྔོས་པས། །བསྔོ་བྱ་སྔོ་བྱེད་རྒྱ་མཚོའི་མཐའ་བྲལ་ཀྱང་། །འཁོར་བའི་རྒྱ་མཚོ་དོང་ནས་སྤྲུགས་གྱུར་ཅིག །གཞི་དབྱིངས་ཁྱབ་བརྡལ་འོད་གསལ་འདུས་མ་བྱས། །ལམ་གྱིས་མངོན་གྱུར་ཇི་ལྟར་རབ་བགྲོད་དེ། །མཐར་ཐུག་འབྲས་བུ་མངོན་སངས་རྒྱས་གྱུར་ཅིག །སྐུ་བཞི་བླ་མའི་གོ་འཕང་ཉིད་ཐོབ་ཤོག།།ཤིས་པ་བརྗོད་པ་ནི། ཨོཾ། ཡེ་ཤེས་རྒྱལ་པོ་བདེ་བ་ཆེ། །དཔལ་ལྡན་བླ་མའི་བཀྲ་ཤིས་ཤོག །ཟབ་གསལ་གཉིས་མེད་དངོས་གྲུབ་སྟེར། །མ་དང་མཁའ་འགྲོའི་བཀྲ་ཤིས་ཤོག །ཐ་མལ་ཤེས་པ་གཞི་ལ་སད། །ཕྱག་རྒྱ་ཆེན་པོའི་བཀྲ་ཤིས་ཤོག །ཅེས་མེ་ཏོག་གི་ཆར་བསྙིལ་བས་དགེ་ལེགས་སུ་བྱའོ། །

			སྨོན་པ། དཀོན་མཆོག་ཀུན་འདུས་ངོ་བོ་ཉིད། །བདེ་ནས་བདེ་བའི་ལམ་སྟོན་ཅིང་། །བྱིན་རླབས་དངོས་གྲུབ་སྩོལ་བའི་མགོན། །དཔལ་ལྡན་བླ་མས་རྗེས་འཛིན་ཤོག །ཅེས་པའང་བྱ་རྒོད་རྣམ་རྒྱལ་རྡོ་རྗེ་ནས། བཀྲ་ཤིས་པའི་ལྷ་རེག་གིས་མཐའ་བརྒྱན་ཏེ་བསྐུལ་ངོར། ཀརྨ་པའི་མཚན་གྱི་ཟིལ་བུ་འཐོར་བའི་ཆ་ཕྲར་གཏོགས་པ་བཅུ་དྲུག་པས། ས་ཁྱི་ཆུ་སྟོད་ཟླ་བའི་ཡར་ཚེས་ལ་ཤར་མར་བྲིས་པ་ལ། ཕུན་སུམ་ཚོགས་པའི་ཡན་ལག་ཏུ་བསམས་ནས། ཀརྨ་རྒྱལ་མཚན་བསོད་ནམས་ཀྱིས་བསྐུལ་བ་བཞིན། རྒྱལ་ཁམས་པ་སྐྱོ་བྲག་དགའ་དབང་གིས། ཀརྨ་པ་མཁའ་ཁྱབ་རྡོ་རྗེའི་གསུང་ཁ་སབ་ཏུ་བཀོད་པ་དགེ་ལེགས་འཕེལ།།  །།

		

	
		
			ཉམས་མགུར་ཐོས་གྲོལ་ཆེན་མོ་བཞུགས་སོ། །

			ན་མོ་གུ་རུ། སྐྱེས་བུ་ཆེན་པོའི་ཆེན་པོ། དམ་པའི་དམ་པར་གྱུར་ཅིང་གཟོད་ནས་དུས་གསུམ་རྒྱལ་བའི་ཡབ་ཉིད་དུ་གྱུར་ཅིང་མངོན་པར་སངས་རྒྱས་ཟིན་ནའང༌། སྙིགས་མའི་རྨུ་རྒོད་གདུལ་དཀའ་བ་རྣམས་ཀྱི་དོན་དུ་མཆོག་གི་སྤྲུལ་པའི་སྐུ་རྡོ་རྗེ་སློབ་དཔོན་གྱི་གཟུགས་སུ་བཞེངས་ཤིང་བསྟན་དང་འགྲོ་བའི་དོན་རླབས་པོ་ཆེ་ཁུར་དུ་བཞེས་ཏེ། ཆོས་དང་ཆོས་མ་ཡིན་པའི་དོན་མ་ལུས་པ་མཁྱེན་ཅིང་གཟིགས་པ་སོགས་བསམ་མི་ཁྱབ་པའི་ཡོན་ཏན་གྱི་ཕུང་པོས་ལྕི་བ་འགྲོ་བའི་མགོན་པོ་དཔལ་ལྡན་བླ་མ་དམ་པ་མཚན་ནས་བརྗོད་པར་དཀའ་བ། དཔལ་ལྡན་རང་བྱུང་རིག་པའི་ཡེ་ཤེས་ལུང་རྟོགས་ཆོས་ཀྱི་ཉི་མ་ཕྲིན་ལས་དོན་ཀུན་གྲུབ་པའི་སྡེ་ཞེས་བྱ་བས་རྡོ་རྗེའི་མགུར་གསུངས་པ་ནི། དེ་ཡང་ངན་བུ་བདག་ལ་བཀའ་བརྒྱུད་ཀྱི་བླ་མ་གོང་མ་རྣམས་དང་རྗེས་སུ་མཐུན་པའི་ཡོན་ཏན་ཆ་ཤས་ཙམ་ཡང་མ་མཐོང་མོད། འོན་ཀྱང་དཔལ་ལྡན་བླ་མ་དམ་པའི་གདམས་ངག་གི་མཐུ་བཙན་པས་དེ་དག་ལ་ངེས་པ་ཅུང་ཟད་རེ་མི་རྙེད་པའི་ཐབས་དང་བྲལ་བའི་སྐབས་སུ་རྡོ་རྗེའི་གླུ་བླ་མ་དང་ཌཱ་ཀི་དགྱེས་པའི་སྙན་འགྱུར་འདི་ཕུལ་བའོ། །

			ན་མོ་གུ་རུ། ཕ་བླ་མ་རྩ་གསུམ་འདུས་པའི་སྐུ། །བདག་སྙིང་དབུས་ཙིཏྟའི་དབྱིངས་རོལ་ན། །དུས་འབྲལ་མེད་སྐུ་གསུམ་གྱི་ངོ་བོ་ལ། །དད་གསུམ་གྱི་མོས་གུས་སྐྱེས་ལགས་ཀྱང༌། །རྟག་འཛིན་འཁྲུལ་པའི་འཁོར་ལོ་འདིར། །འཁོར་གསུམ་གྱི་རྩ་བ་མ་ཆོད་གདའ། །རྒྱུ་དེར་བརྟེན་བདག་གཞན་འགྲོ་བ་རྣམས། །མ་རིག་གི་མུན་པ་ཆེན་པོར་འཐུམས། །དེ་སེལ་བའི་ཐབས་ཤིག་བླ་མས་སྩོལ། །དལ་འབྱོར་བཅོ་བརྒྱད་ཀྱི་རྟེན་བཟང་འདི། །ཆུ་བུར་བཞིན་མི་རྟག་ཆ་མེད་པར། །ཡིད་ཆེས་ཀྱང་རྨུ་རྒོད་ཇེ་ཆེར་གྱུར། །ཕ་བླ་མ་ཁྱེད་ཀྱི་ཐུགས་རྗེ་ཡིས། །བདག་སེམས་ཅན་མ་རིག་འཁྲུལ་པ་ཆོད། །ལས་རྒྱུ་འབྲས་བསླུ་མེད་མྱོང་འགྱུར་ཆོས། །དགེ་སྡིག་གི་བླང་དོར་སོ་སོར་སྨིན། །དེ་བསམ་ཞིང་ཕ་མ་སྙིང་རེ་རྗེ། །མ་རིག་གིས་རྟག་འཛིན་ཐེར་ཟུག་འདིར། །ངས་བྱས་དང་ཁོས་བྱས་འཆིང་བཞིན་ངང༌། །དཀར་ནག་གི་དབྱེ་འབྱེད་བཙོན་ར་ལ། །རང་བྱས་ཀུན་རང་ཐོག་སྨིན་པར་ངེས། །དེ་བསམ་ཞིང་མ་རྒན་སེམས་ཅན་རྣམས། །རྒྱུ་འབྲས་ཀྱི་དབྱེ་འབྱེད་གོ་མ་ལོག །དབེན་གསུམ་གྱི་ཞིང་དུ་དལ་སྡོད་ནས། །ལུས་ངག་གི་དགེ་སྦྱོར་འབུང་བར་གྱིས། །དེ་བྱེད་ན་དཔལ་ལྡན་བླ་མ་ཡི། །ཐུགས་རྗེ་ལ་ཉེ་རིང་ཡོད་མ་ཡིན། །རྒྱུ་གཅིག་ལ་འབྲས་བུ་སོ་སོ་ཡི། །གནད་དོན་གཉིས་བདེན་པ་རྟོགས་དུས་སུ། ཁམས་གསུམ་གྱི་སེམས་ཅན་ཀུན་གྱི་ངོ༌། །དོན་དེ་ལས་འགྱུར་བ་ཡོད་མ་ཡིན། །རང་རིག་གི་མ་བཅོས་ལྷུན་རྫོགས་སུ། །རང་གསལ་གྱིས་ཁམས་གསུམ་རྒྱ་དགྲོལ་ཞིང༌། །རང་བློ་ཡིས་མ་སླད་གཉུག་མའི་གཤིས། །རང་བྱུང་གི་དབྱིངས་རོལ་བླ་མའི་སྐུ། །སྟོང་གསལ་གྱི་མཐའ་ལ་མ་ཞེན་པར། །སྐུ་བཞི་ཡི་ངོ་བོར་ལྷུན་གྲུབ་ནས། །བླ་མ་དང་རང་སེམས་དེ་ལ་ཟེར། །གནད་དེ་ཡང་མིང་དུ་བཏགས་ཙམ་ལས། །མཐའ་གཅིག་ཏུ་མཚོན་པའི་གོ་སྐབས་བྲལ། །དོན་དེ་ལས་གདུང་བའི་སེམས་བསྐྱེད་ཀྱིས། ཁམས་གསུམ་འཁོར་བ་དོང་ནས་སྤྲུགས། །དུས་གསུམ་གྱི་སངས་རྒྱས་སྟོང་རྩ་གཉིས། །ཐུགས་དམིགས་མེད་དམ་བཅའི་བདེན་མཐུ་ཡིས། །བློ་འདས་ཀྱི་ཆོས་སྐུའི་རྒྱལ་ས་འདི། །སྐད་ཅིག་གིས་མངོན་དུ་བྱེད་པ་དང༌། །འགྲོ་བ་ཀུན་གནད་འདིར་སྒྲོལ་བར་ཤོག །ཅེས་སོ། །

		

	
		
			རྗེ་རང་བྱུང་ཞབས་ཀྱིས་མཛད་པའི་ངེས་དོན་ཕྱག་རྒྱ་ཆེན་པོའི་སྨོན་ལམ་བཞུགས་སོ། །

			དཔལ་ཀརྨ་པའི་བླ་སྒྲུབ་ཆོ་གའི་ཁྲིད་ཡིག་བཞུགས་སོ། །

			ན་མོ་གུ་རུ་ཀརྨ་ཀཱ་ཡ། 

			དུས་གསུམ་སངས་རྒྱས་ཀུན་གྱི་ཕྲིན་ལས་བདག །

			དཔལ་ལྡན་ཀརྨ་པ་ལ་གུས་བཏུད་ནས། །

			གང་གི་གོ་འཕང་སྒྲུབ་པའི་ཐབས་དམ་པ། །

			བླ་མའི་རྣལ་འབྱོར་མདོར་བསྡུས་བཤད་པར་བྱ། །

			དེ་ཡང་ད་ལྟར་བདག་ཅག་ནི། སྡོམ་འབྱུང་ལས། འཛམ་བུ་གླིང་དུ་ལེགས་སྐྱེས་པ། །ལས་ཀྱི་ས་པར་རབ་ཏུ་གྲགས། །ལེགས་བྱས་ཉེས་པར་བྱས་པའི་ལས། །མཆོག་དང་འབྲིང་དང་ཐ་མ་རྣམས། །སྐྱེ་བ་སྔོན་གྱི་རྣམ་སྨིན་འདིར། །སྐྱེ་བོ་རྣམས་ལ་སྣང་བར་འགྱུར། །ཞེས་འཛམ་གླིང་ལས་ཀྱི་ས་པར་སྐྱེས་པའི་གང་ཟག་ནུས་ལྡན་ཡིན་མོད་དེ། ཚོགས་ཆོས་ཡོན་ཏན་ཕུན་ཚོགས་ལས། ཚེ་འདི་ཆུའི་ཆུ་བུར་རམ་རྩྭའི་ཟིལ་པ་དང་འདྲ་སྟེ། མི་རྟག་པས་ལོང་མེད། འཆི་བའི་རྐྱེན་དུ་མ་གྱུར་པ་གང་ཡང་མེད། ཕྱིའི་འབྱུང་བ་བཞི་འཁྲུགས་པས་ཀྱང་འཆི་བའི་རྐྱེན་བྱེད། ནང་གི་རླུང་མཁྲིས་བད་ཀན་འདུས་པ་བཞི་མ་སྙོམས་པས་ཀྱང་འཆི་བའི་རྐྱེན་བྱེད། དེ་བཞིན་དུ་ལུས་གསོ་བར་བྱེད་པ་ཁ་ཟས་ཡིན་ཏེ། མ་ཞུ་བ་དང་། བཟའ་མ་ལེགས་པས་རྣངས་པ་ལ་སོགས་པས་ཀྱང་འཆི། ཞེས་ནམ་འཆི་ཆ་མེད་དང་། འཆི་རྐྱེན་ངེས་མེད་ཡིན་ཕྱིར། ལེ་ལོ་ཕྱི་བཤོལ་མི་བྱ་བར། རྡོ་རྗེ་སྙིང་པོ་རྒྱན་གྱི་རྒྱུད་ལས། དགེ་དང་བསྒོམ་པ་ལ་དགའ་བ། །རྟག་ཏུ་བླ་མ་ལ་གུས་པའི། །སློབ་མས་བླ་མ་འདི་ལྟར་བལྟ། །བླ་མ་སངས་རྒྱས་ཀུན་དང་མཉམ། །དེ་ཉིད་རྟག་ཏུ་རྡོ་རྗེ་འཆང་། །དེ་བཞིན་གཤེགས་པ་རིན་ཆེན་འབྱུང་། །དེ་ནི་ཡེ་ཤེས་རྒྱ་མཚོ་ཆེ། །ཡིད་བཞིན་ནོར་བུ་རིན་ཆེན་སྦྱིན། །དེ་ཡི་ཡོན་ཏན་ཐམས་ཅད་གཟུང་། །སྐྱོན་ཀུན་སེམས་ཀྱིས་ཀྱང་མི་བསམ། །ཡོན་ཏན་བཟུང་ནས་དངོས་གྲུབ་འཐོབ། །སྐྱོན་གྱིས་དངོས་གྲུབ་ཉམས་པར་བྱེད། །ཅེས་ཡོན་ཏན་ཀུན་བདག་བླ་མ་སྒྲུབ་པའི་རྣལ་འབྱོར་ལ་འབད་པར་བྱའོ། །བླ་མ་སྒྲུབ་པའི་རྣལ་འབྱོར་ནི་གང་ཞེ་ན། ཕྱག་ཆེན་ལམ་ཚང་ལས། བླ་མ་ལ་གསོལ་བ་བཏབ། དངོས་གྲུབ་ཞུ། བྱིན་རླབས་བླང་། རང་ལ་བསྟིམ། བླ་མའི་ཐུགས་དང་རང་སེམས་དབྱེར་མེད་ཀྱི་ཀློང་དུ་བཞག །ཅེས་པའི་དོན་བཞིན་འཆད་པ་ལ་གསུམ། ཐོག་མར་དགེ་བ། བར་དུ་དགེ་བ། ཐ་མར་དགེ་བའོ། །དང་པོ་ལ་ཡང་གསུམ། མཚན། མཆོད་བརྗོད། དམ་བཅའ་འོ། །དང་པོ་ནི། བླ་མའི་རྣལ་འབྱོར་སྐུ་བཞིའི་མྱུ་གུ་སྐྱེད་བྱེད་བདུད་རྩིའི་ཆར་རྒྱུན་ཞེས་པའོ། །གཉིས་པ་ནི། གདུལ་བྱ་འདུལ་བའི་ཕྲིན་ལས་ཁྱད་པར་ཅན་གྱི་བླ་མ་ལ་གུས་པས་བཏུད་པའོ། །གསུམ་པ་ནི། སྐལ་ལྡན་སློབ་མའི་བློ་གྲོས་འཕེལ་ཆེད་གདམས་ངག་བདུད་རྩི་སྤྲོ་བའོ། །

			གཉིས་པ་བར་དུ་དགེ་བ་ལ་གསུམ། སྔོན་འགྲོ། དངོས་གཞི། རྗེས་སོ། །དང་པོ་ལ་གསུམ། ཀུན་སློང། བསླབ་བྱ། ལག་ལེན་ནོ། །དང་པོ་ནི། བླ་མ་ལ་དྭང་འདོད་ཡིད་ཆེས་ཀྱི་དད་པ་སྐྱེ་བའོ། །གཉིས་པ་ནི། གཞན་གནོད་གཞིར་བཅས་སྤོང་བ་སོ་ཐར་གྱི་བསླབ་པ་དང་། གཞན་ཕན་གཞིར་བཅས་སྒྲུབ་པ་བྱང་སེམས་ཀྱི་བསླབ་པ་ལ་སློབ་པའོ། །གསུམ་པ་ལག་ལེན་ལ་གཉིས། སྐྱབས་སེམས། ཚོགས་གསོག་གོ །དང་པོ་ནི། བདེ་ཆེན་རང་རིག་གི་ངོ་བོ་དཔལ་ལྡན་བླ་མ་ལ་སྐྱབས་སུ་མཆི་བ་དང། རང་དོན་སྤངས་པའི་གཞན་དོན་སླད་བླ་མའི་གོ་འཕང་བསྒྲུབ་པའོ། །གཉིས་པ་ནི། སྡིག་པ་ཐམས་ཅད་སོ་སོར་བཤགས་ཤིང་། འགྲོ་བའི་དགེ་བ་རྣམས་ལ་རྗེས་སུ་ཡི་རངས་པ་དང་། དཀོན་མཆོག་ལ་སྐྱབས་སུ་འགྲོ་བ་དང་། བྱང་ཆུབ་མཆོག་ཏུ་སེམས་བསྐྱེད་དེ། བྱང་ཆུབ་སྤྱོད་པ་སྤྱད་པས་སངས་རྒྱས་ཐོབ་པར་བྱེད་པའོ། ། 

			གཉིས་པ་དངོས་གཞི་ལ་ལྔ། ལྷ་བསྐྱེད། གསོལ་འདེབས། དམིགས་བཟླས། ཚོགས་འཁོར། མཉམ་གཞག་གོ །དང་པོ་ལ་གཉིས། གང་བསྐྱེད་པ། ཅི་འབུལ་བའོ། །དང་པོ་ནི། ཆོས་ཉིད་རྣམ་དག་གི་སྔགས་དོན། རང་བཞིན་དག་པའི་ཆོས་ཐམས་ཅད་རང་བཞིན་དག་པའོ། །ཞེས་བརྗོད་བྱ་ཆོས་དབྱིངས་སྐྱེ་མེད་སྤྲོས་བྲལ་གྱི་དབྱིངས་དང་། རྗོད་བྱེད་གཞོམ་མེད་ནཱ་དའི་དབྱངས་ཀྱི་ངང་ཉིད་ལས་བྱུང་བ། མདུན་མཁར་ཀུན་བཟང་མཆོད་སྤྲིན་རྒྱ་མཚོའི་དབུས་སུ། སེང་ཁྲི་པདྨ་ཟླ་བའི་གདན་ལ་སྐད་ཅིག་དྲན་རྫོགས་ཀྱིས་རྒྱལ་བའི་དབང་པོ་ཐུགས་བདེ་སྟོང་གཉིས་མེད་ཀྱི་ཏིང་ངེ་འཛིན་དང་། སྐུ་མཚན་དཔེའི་གཟི་བྱིན་འབར་བཞིན་བཞུགས་པ་གསལ་བའོ། །གཉིས་པ་ནི། ངོ་བོ་སངས་རྒྱས་རྣམས་དང་མཉམ་ཞིང་། བཀའ་དྲིན་རང་སེམས་ཆོས་སྐུར་ངོ་སྤྲོད་པའི་དཔལ་ལྡན་བླ་མ་དམ་པ་ལ་ཕྱག་འཚལ་བ་སྟེ། དཔལ་ལྡན་བླ་མ་ཞེས་པ་ནི། དྲི་མེད་འོད་ལས། རང་གིས་ཉམས་སུ་མྱོང་བ་དང་སློབ་མ་རྣམས་ལ་བསྟན་པའི་སླད་དུ་དུས་ཐམས་ཅད་དུ་ཞལ་ལ་གནས་པར་གྱུར་པ་དེ་ནི་དཔལ་ལྡན་བླ་མ་སྟེ་རྡོ་རྗེ་འཛིན་པའོ། །ཞེས་སེམས་ཉིད་འོད་གསལ་གྱི་ཉམས་མྱོང་དང་ཤེས་རབ་ལྡན་པའི་དོན་ཡིན། དཔལ་ལྡན་བླ་མ་གང་ལ་ལུས་དང་ལོངས་སྤྱོད་དང་ཡིད་ཀྱིས་སྤྲུལ་པས་མཆོད་ཅིང་བསྟོད་པ་དང་། སྔར་བྱས་ཀྱི་སྡིག་པ་བཤགས་ཤིང་སླན་ཆད་མི་བགྱིད་པ་དང་། འགྲོ་ཀུན་དགེ་བ་ལ་རྗེས་སུ་ཡི་རངས་པ་རྣམས་བྱང་ཆུབ་མཆོག་གི་རྒྱུར་ནི་བསྔོས་པའི་ཚོགས་རྫོགས་སྒྲིབ་བྱང་ལ་བརྟེན་ནས། དཔལ་ལྡན་བླ་མ་སྐུ་མྱ་ངན་ལས་མི་འདའ་བར་བཞུགས་ཤིང་། ཐེག་མཆོག་བླ་མེད་ཀྱི་ཆོས་འཁོར་བསྐོར་བས། རྒྱུ་ཐབས་ཀྱི་ཆ་བྱམས་དང་སྙིང་རྗེ་ཕྱོགས་མེད་དུ་འབྱོངས་པ་དང་། ཤེས་རབ་ཀྱི་ཆ་རྟོགས་བྱ་དོན་དམ་ལྷན་ཅིག་སྐྱེས་པའི་ཡེ་ཤེས་དེ། རྟོགས་ཚུལ་རྒྱལ་བ་སྲས་བཅས་རྣམས་ཀྱིས་རྟོགས་པ་ཇི་ལྟ་བ་བཞིན་སྒྲིབ་བྲལ་མངོན་སུམ་དུ་རྟོགས་པ་དང་། འབྲས་བུ་རང་གི་ལུས་ངག་ཡིད་གསུམ་སྐུ་གསུམ་དུ་རྟོགས་ཤིང་། གཞན་ལ་ཕྲིན་ལས་སྐུ་གསུམ་དབྱེར་མེད་དུ་འཆར་བའོ། །

